
Fitondrana Rajoelina

Ny politika sy ny antokony aloha

vao ny vahoaka ny azy ireo

Ny Valosoa sy fakafakaMpoMbA AN-dRAjoeliNA

Sady mpiady aman’olona, no mpiady an-trano

S
ady mpiady an-trano, no mpiady aman’olona ireo
mpomba ny filoha Rajoelina amin’izao fotoana.
Nalaza tamin’ny gazety, ny haino aman-jery ary

ny tambazotran-tserasera sosialy ny herinandro teo ny
ady an-trano eo amin’ny samy mpomba an-dRajoelina:
ady teo amin’ny depiote Rossy, sy ny ministra Lalatiana
mivady. Ny ady eo amin’ny depiote Brunelle, sy ireo
depiote mpiara-dia amin’ny fitondrana. Izao indray dia
nanangan’ady taman’olona manao ny asany ny de-
piote IRD ao Antananarivo Atsimondrano Andry Ratsi-
vahiny. Nanangan’ady tamina mpampianatra
fanatanjahantena, izay mampianatra ny zanany ant-
soina hoe Bryan. Nanao fanatanjahantena hazakazaka
ilay zaza, tsy vitany hatramin’ny farany izany fa nam-
bara fa sempotra izy, nefa hoe mbola nasain’ilay
mpampianatra nanohy moramora. Noho izay antony
izay, niantso ny rainy, izay depiote ity Bryan ity. Tonga
nitratrevatreva tamin’ilay mpampianatra manao ny
asany tokoa noho izany ity depiote, ray aman-drenin’ny
mpianatra ity. Nanazava anefa ilay mpanabe, fa raha
marary ny zanany tokony ho nisy taratasy avy amin’ny
dokotera nilaza izany, nefa tsy nisy izay taratasy izay.
Amin’ny ankapobeny, saika nanameloka izao na-
taon’ity depiote ity avokoa ireo rehetra nahita ny video

Miharihary mazava ankehitriny, fa ny antoko eo
amin’ny fitondrana mihazom-pahefana amin’izao fo-
toana izao tarihan-dRajoelina, dia mametraka ho
ambony ny antokony sy ny tombontsoan’ny anto-
kony aloha, vao ny tombontsoa sy ny fitsinjovana ny
vahoaka. Maneho izany ny zava-nitranga eo ani-
von’ny samy olon’ny antokon’ny fitondrana tamin’ny
zavatra nambaran’ny solombavambahoakany raha
ny vahoaka any aminy iharam-pahavoazana be sy
ireo distrika mitoka-monina aloha no tokony hotsin-
jovina maika, fa tsy ny fitaterana mihantona an-dre-
nivohitra. Ity fitaovam-pitaterana ity izay tsy
mahamaika ny mponin’Antananarivo ity akory, fa
mahamaika mafy sy ihazakazahan’ny mpitondra.
Mbola adihevitra iray lehibe tsy mitsahatra iny, fa ny
tsapa mazava aloha eto  dia ny fitondrana amin’izao
fotoana izao sy ny antokony dia ny antoko aloha, ny
politikany, vao ny vahoaka eo amin’ny fitantanam-
pirenena. Mazava loatra, fa fihatsarambelatsihy,
mba tsy ilazana hoe famitahana tsotra izao, ny va-
hoaka malagasy, ny filazana hoe « ny tombontsoa
ambonin’ny firenena », no ambaran’izy ireo ombieny
fa tsinjoviny. Porofo iray lehibe mitohoka amin’ny
tendany io, rehefa takarina tsara ny hevitra amba-
dika, tamin’ny fihetsik’izy ireo avy amin’ny ady an-
tranony ao. 
Manampy izany, ny tsy fahaizana hatrany misahana
ny fitantanana mazava sy mitovy ny fitsinjarana, re-
hefa misy fanampiana atao amin’ny vahoaka. Efa
aretin’izao fitondrana izao ny tsy fahaizana mitsin-
jara, sa iniana ikimpiana fotsiny izao ny tsy fahai-
zana mifehy izany. Efa niseho io tranga io
nanomboka tamin’ny taona 2020 no mankaty, ao
anatin’ny fanampiana ara-tsosialy ny vahoaka lasi-
batry ny valanaretina covid-19. Tsy ny rehetra to-
kony hahazo izany no nisitraka, ary dia nisy ny
niala-maina mandraka ankehitriny ao anatin’izany.
Tsy mivaky loha amin’ireo ny fitondrana sy ireo tom-
ponanadraikitra rehetra ao anatin’izany. Mbola mi-
tohy ihany izany ary niseho niharihary indray ao
anatin’izao fisian’ny loza voajanahary izao, sy ny
amin’ireo traboina. Misy tsy voajery sy tsy mahazo
fanampiana, ary raha mahazo aza dia kely noho ny
an’ny hafa nomena tany amin’ny toeran-kafa. Midika
tsotra izao ho tsy fahaiza-mitantana izany, fa misy
fiangarana sy zary toa fanaovana zanak’Ikalahafa
ve, hoy ny sasany alaim-panahy mahita ny zava-
misy ? 
Ny toe-javamisy rehetra ankehitriny, dia maneho ny
amin’ny tsy fifehezan’ny fitondrana mitantana ny fi-
renena. Zary mbola noezahiny notakontakonana
ihany izany teo aloha, fa nahariharin’izao fisiana toe-
trandro ratsy izao sy ny vokany. Efa fantatry ny mpa-
makafaka sy mpandinika ny raharaham-pirenena no
hataony indray izao, dia ny fitadiavana raharaha ha-
nariana dia ny vahoaka tsy hifantoka be amin’izay
tsy fahombiazany izay. Ny vahoaka anefa efa ma-
halala tsara izany ary manomboka tsy azo amba-
kaina sy fitahina intsony, fa efa be loatra izay
nitranga izay.   

Sôh’son

Depiote TIM 

Vonona hampandany ny fitsipaham-pitokisana ny governemanta

Tao aorian’ny tafa ta-
min’ny mpanao gazety
nataon’ny avy amin’ny
RMDM: Rodoben’ny Mpa-
nohitra ho an’ny Demo-
krasia eto Madagasikara,
ny herinandro teo, tetsy
Bel’Air, ka anisan’ny nam-
barany tamin’izany, fa to-
kony ho ravana ny gover-
nemanta ankehitriny, sa-
tria tsy mahavaha ireo
olam-bahoaka. Nitondra
ny fahitany mahakasika
izay ny depiote Fetra Ra-
lambozafimbololona, voa-
fidy tamin’ny anaran’ny
antoko TIM tao amin’ny
Boriboritany faha-5 Ana-

tananarivo Renivohitra,
sady filohan’ny Vondrona
Parlemantera Tiako i Ma-
dagasikara. Nambarany
fa vonona handany ny fit-
sipaham-pitokisana, na

motion de censure ny go-
vernemanta ny solomba-
vambahoakan’i Madaga-
sikara avy amin’ny antoko
TIM, raha hatao eny Tsim-
bazaza izany ho faneso-
rana ny governemanta
izany, na ho avy aminay
solombavambahoaka TIM
hoy izy, na ho avy amin’i
reo solombavambahoaka
mpanohana ny fitondra-
na. Tsy ny fitsipaham-pito-
kisana ny governemanta
fotsiny ihany anefa no
imasoana hoy ity olom-
boafidy ity, tsy ampy iza-
ny,  fa ny fanonganana ny
filoham-pirenena, na ny

"motion de déchéance"
ihany koa dia tokony han-
draisan'ny Fitsarana avo
momba ny lalàm-panore-
nana (HCC) andraikitra.
Efa latsaka an-katerena
tanteraka tokoa ny fire-
nena amin’izao fotoana,
tsy misy mandeha amin’
ny laoniny ny ataon’izao
fitondrana Rajoelina izao,
ka rariny raha miala, na
hesorina izy ireo. Efa ho
tonga ny fotoana, hakan’
ny tompom-pahefana dia
ny vahoaka, ny fahefana
nampindramina an’izy
ireo.

Stefa

Ny depiote Fetra, voafidy tao
amin’ny Boriboritany faha-5,

filohan’ny Vondrona 
Parlemantera TIM.

Sendikàn’ny mpitsara

Hampanjaka ny marina ny firaisankinan’ny ao amin’ny SMM

Nanao fanambarana ny
Sendikan'ny Mpitsara eto
Madagasikara (SMM) ny
faran’ny herinandro teo,
nasongadin’izy ireo fa ny
firaisankinan’ny mpitsara
dia ny mba hampanjaka
ny marina:
Mpitsara miisa 148 miasa
eto amin’ny faritanin’Anta-
nanarivo no tonga na-
monjy ny fivoriambe
voalohany notarihin’ny Fi-
lohan’ny SMM, Mbitana-
rivo Andriantsihorisoa ny
zoma teo, tao amin’ny Fit-
sarana Tampony Anosy.
Rehefa nidinika ora roa
izy ireo dia niray feo, ka
nanapaka ireto hevi-de-
hibe ireto :
-Resy lahatra ny mpitsara

fa maro ny ezaka tsy
maintsy atao, entina ha-
natsarana ny endriky ny
Fitsarana eo imason'ny
vahoaka malagasy. Vo-
nona araka izany ny SMM
ny hitondra ny anjara biri-
kiny, araka izay andraiki-
tra tandrify azy, hiadiana
amin’ny kolikoly sy ny fa-
halovana amin’ny endriny
rehetra.
-Tsikaritra anefa fa ma-
nimba ny ezaka rehetra
atao ny fanomezana
baiko tsy ara-drariny ny
mpitsara koa tsy azo
ekena ny fampiasana ny
fahefan’ny Ministera, sy
ireo izay rehetra mihevitra
manana fahefana, itadia-
vana tombontsoa tsy ara-

dalàna, ka mitsabaka tsy
ampisalasalana amin'ireo
raharaham-pi tsarana
isan-karazany . Mila fila-
minan-tsaina koa ny mpit-
sara eo ampanatante
rahina ny asany, ka tsy
ampiasaina amin’ny tsy
rariny ny fahefana mana-
sazy sy mamindra toe-
rana azy. 
-Mazava fa ny fanome-
zana ny mpitsara tsirairay
ny zo mifandraika amin’ny
adidy mavesatra nape-
traka aminy, no antoka ho
an’ny Firenena hanana
Fitsarana madio sy maha-
leo tena ho tombony ho
an’ny vahoaka malagasy.
-Mametraka ny SMM, fa
ny ho Minisitry ny Fitsa-
rana vaovao dia tokony
ho mpitsara mahitsy, am-
bony grady, ampy traikefa
noho izy efa niasa ta-
min’ny ambaratongam-
pitsarana rehetra, mana-
na ny fahaiza-manao sy
fahaiza-mitarika ary vo-
nona ny hiady ho an’ny
fahaleovantenan’ny Fitsa-
rana.
-Maneho firaisankina ho
an’ireo mpiasan’ny Fitsa-
rana tra-boina noho ny

fandalovan’ny rivo-doza
nifanesy, indrindra ireo
any Mananjary sy Ikongo
ny SMM, ka hisy ny het-
sika ho fanampiana azy
ireo.
-Farany, mbola hisy fivo-
riambe any amin’ireo reni-
vohi-paritany 5 hafa, ha-
kana ny hevitry ny mpit-
sara rehetra manerana ny
Nosy.

Nangonin’i Niaina

Tanora Arema

Nanatanteraka asa tagnamaro teny Atsimondrano

Rehefa avy nitety ireo boriboritany teto an-dreni-
vohitra dia niazo ny distrikan’Antananarivo Atsi-
mondrano indray, nanomboka omaly ary haharitra
5 andro ny asa tagnamaro ataon’ny tanora
Arema. Tao Malaho Bevalala, no nanombohana
azy, tamin’ny fanadiovana tatatra, nitohy tany
Tongarivo ny asa, ka fanalana tsikafona tamin’ny
toerana, izay efa namoizana ain’olona no nanao-
vana ny asa. Io toerana io izay namoy ain’olona
nandritra ny fotoana niakaran’ny rano ireny.
Tanora Arema 76 no nanao ny asa . Faly ireo va-
hoakan’ireo fokontany, izay nisitraka izao asa ta-
gnamaro avy amin’ny antoko Arema izao ary
nankasitraka ny sekretera nasionaly Ramatoa An-
nick Ratsiraka, tamin’ny nitondrany fanadiovana
izao. Nanamafy ihany koa ireo vahoaka nisitraka
ny fanadiaovana, fa noho ny fandrenesan’izy ireo

izao hetsika ataon’ny Tanora Arema izao dia izy
ireo mihintsy no niantso ny Arema, mba ho avy
hanao ny asa tagnamaro eny aminy ihany koa.
Tsy hijanona hatreo fa hitohy amin’ny distrika hafa
ny asa.

Stefa

Ireo mpitarika ny SMM tetsy Anosy.
Ny asa tagnamaro nataon’ny Tanora Arema

teny Antananarivo Atsimondrano.

Ny depiote Ratsivahiny sy  ilay mpampianatra 
fanatanjahantena.

naparitak’ity olom-boafidy ity tamin’ny facebook. Fa-
nimbazimbana ny asan’ny mpanabe izany hoy ny
maro. Dia hoy ny gazety hoe: sady mpiady an-trano
ireto mpomba an-dRajoelina ireto no mpiady
aman’olona ihany koa!

Stefa


